
2023:259313  
 

NË  EMËR  TË  POPULLIT 
  

GJYKATA THEMELORE NË FERIZAJ - DEPARTAMENTI I PËRGJITHSHËM 

PENAL, me gjyqtarin e vetëm gjykuese Driton Ahmeti me pjesëmarrjen e zyrtares ligjore 

Arbelinda Tahiri, në çështjen penale kundër të pandehurit F.S., për shkak të veprave penale  

mbajtja në pronësi, kontroll ose posedim të paautorizuar të armëve nga neni 366 paragrafi 1 

lidhur me nenin 77 të KPRK-së dhe veprën penale shkaktim i rrezikut të përgjithshëm nga neni 

356 par.7 lidhur me par.6 të KPRK-së, sipas aktakuzës së Prokurorisë Themelore në Ferizaj 

PP/II nr.1159/23 të datës 17.11.2023, në praninë e prokurorit të shtetit Avdullah Abedini, të 

pandehurit F.S. dhe avokatit mbrojtës i caktuar sipas detyrës zyrtare Av.Jakup Ramadani pas 

mbajtjes së shqyrtimit gjyqësor dhe publik më dt.26.12.2023, mori dhe publikisht shpalli, kurse 

me datë 29.12.2023 përpiloi me shkrim këtë:  

  

A K T GJ Y K I M  

Kundër të pandehurit: 

 

F.S., me vendbanim në Fshatin ... Komuna Shtime Rr.”....” nr...., i lindur më datë .... në Lipjan 

nga i ati H.  dhe e ëma K., e gjinisë Sh., shqiptar, shtetas i Republikës së Kosovës,  i pa martuar, 

i gjendjes së mesme ekonomike, ka të kryer shkollën e mesme, me nr. personal:..., mbrohet në 

liri-    

 

Ë S H T Ë   F A J T O R 

I.   Nga data e pa vërtetuar e deri më datën 10 gusht të vitit 2023, në fshatin ..., Komuna Shtime, 

saktësisht në shtëpinë e tij, i pandehuri, në kundërshtim me ligjin e aplikueshëm për armët të 

Republikës së Kosovës Nr. 05/L-022, pa autorizim ka mbajtur në pronësi, kontroll dhe posedim 

të paautorizuar armët e zjarrit dhe atë: një pushkë automatike e tipit AK- M70, me numër serik 

...,  një pistoletë  me gaz e tipit “Zoraki 917-T”, me numër serik ..., një pistoletë me gaz e tipit 

“Zoraki 917-T”, Nr. me numër serik ..., një pistoletë me gaz të tipit “Jackal dual compact” , me 

numër serik ... dhe 201 fishek të armës me gaz kalibri 9 mm, të cilat armë i janë gjetur dhe 

sekuestruar në shtëpinë e tij gjatë një urdhër kontrolli të realizuar nga ana e policisë, të gjitha 

këto të mbajtura pa pasur leje nga organi kompetent,- 

 

- me të cilin veprim ka kryer veprën penale mbajtja në pronësi, kontroll ose posedim të 

paautorizuar të armëve nga neni 366 paragrafi 1 të Kodit Penal të Republikës së 

Kosovës Nr.06/L-074. 

 

II.  Me datën 10 gusht të vitit 2023, rreth orës 15:00 në fshatin ..., Komuna e Shtime,  i pandehuri 

nga pakujdesia shkakton rrezik të përgjithshëm për jetën e njerëzve, ku rrezikon jetën e shumë 

personave, respektivisht dasmorëve që ishin aty prezent, në atë mënyrë që si dasmor që ishte i 

pandehuri, me të marr nusen si krushq për vëllain e tij, në shenj gëzimi gjuan dhjet herë në ajër 

me armë zjarri- pushkë automatike e llojit AK47, me të cilin veprim i pandehuri me këtë gjuajtje 

që ka bërë ka rrezikuar në masë të madhe jetën e dasmorëve që ishin aty prezent në numër të 

madh dhe ka rrezikuar edhe personat tjerë banorë të fshatit ... ku predhat e shkrepura kanë 

paraqitur mundësi reale të rrezikut konkret për këta persona që të njëjtëve të ju bien në kokë apo 

pjesë tjetër të trupit dhe të jenë fatale për ta,- 

 

- me të cilin veprim kryer veprën penale shkaktimi i rrezikut të përgjithshëm nga neni 

356 par 7 lidhur me par 6, të Kodit Penal të Republikës së Kosovës Nr.06/L-074. 

 

III.  Me datën  10 gusht të vitit 2023, rreth orës 15:30 në fshatin ..., Komuna e Shtime, saktësisht 

në oborrin e shtëpisë së vëllait të tij, i pandehuri nga pakujdesia shkakton rrezik të përgjithshëm 

për jetën e njerëzve, ku rrezikon jetën e shumë personave, respektivisht dasmorëve që ishin aty 

prezent, në atë mënyrë që si dasmor që kishin marr nusen e vëllait, me tu kthyer në shtëpi, në 

shenj gëzimi gjuan dymbëdhjetë herë në ajër me armë zjarri- pushkë automatike e llojit “AK47”, 

dhe pesëmbëdhjetë here me armë me gaz të tipit “Zoraki 917” dhe “Jackal dual compact”, me të 

cilin veprim i pandehuri me këtë gjuajtje që ka bërë ka rrezikuar në masë të madhe jetën e 

dasmorëve që ishin aty prezent në numër të madh dhe ka rrezikuar edhe personat tjerë banorë të 

fshatit ..., ku predhat e shkrepura të armës së zjarrit “AK47”, kanë paraqitur mundësi reale të 

rrezikut konkret për këta persona që të njëjtëve të ju bien në kokë apo pjesë tjetër të trupit dhe të 

jenë fatale për ta,-  

- me të cilin veprim ka kryer veprën penale shkaktimi i rrezikut të përgjithshëm nga neni 

356 par 7 lidhur me par 6, të Kodit Penal të Republikës së Kosovës Nr.06/L-074. 

 

Andaj gjykata në bazë të neneve 4 , 7, 8, 17, 21, 38, 43, 69, 70, 76, 366 paragrafi 1 dhe 

356 paragrafi 7 lidhur me par.6 të KPRK-së, si dhe neneve 364, 452, 455 paragrafi 1 të Kodit të 

Procedurës Penale (KPP-së), të pandehurit:  

I  C A K T O N 

I. Për veprën penale nga pika I e dispozitivit të këtij aktgjykimi me dënim me gjobë në 

shumë prej 500 € (pesëqind euro) ndërsa,  

II. Për veprën penale nga pika II e dispozitivit të këtij aktgjykimi me dënim me gjobë në 

shumë prej 250 € (dyqind e pesëdhjetë euro).  

III. Për veprën penale nga pika III e dispozitivit të këtij aktgjykimi me dënim me gjobë në 

shumë prej 250 € (dyqind e pesëdhjetë euro).  

Gjykata në bazë të nenit 76 paragrafi 1 dhe 2 nën paragrafi 2.4 të KPRK-ës të pandehurin 

e lartcekur:  

E   G J Y K O N 

 DËNIM UNIK ME GJOBË në shumën prej 1,000 € (një mijë euro), të cilin dënim  

me gjobë i pandehuri nga rrethanat e arsyeshme i mundëson ta paguan në 5 (pesë) këste për një 

periudhë prej 5 (pesë) muajve, konform nenit 43 par.2 të KPRK-së, nga dita e plotfuqishmërisë 

së këtij aktgjykimi. 

Nëse i pandehuri nuk mundet apo nuk dëshiron ta paguajë dënimin me gjobë, të njëjtit 

në pajtim me nenin 43 paragrafi 3 të KPRK-së, dënimi me gjobë do ti zëvendësohet me dënim 

me burgim, ashtu që për 20 (njëzetë) euro gjobë të papaguara, i pandehuri do të vuajë 1 (një) 

ditë burgim, dënimi me burgim nuk mund të tejkalojë tre (3) vjet. 

 

  Në bazë të nenit  366 par. 3 të KPK-së, dhe nenit 276 paragrafi 2 nën par. 2.6 të KPP-

së, ndaj të pandehurit të konfiskohen një (1) pushkë automatike e tipit AK-M70 me nr.serik ..., 

një (1) pistoletë me gaz e tipit Zoraki 917-T me nr.serik ...., një (1) pistoletë me gaz Zoraki 

917-T, Nr. me numër serik ..., një (1) pistoletë me gaz e tipit “Jackal dual compact”, me numër 

serik ..., dyqindenjë  (201) fishek me gas kalibri 9 mm, pesëmbëdhjetë (15) gëzhoja kalibri 

7.62x39mm,  pesëmbëdhjetë (15) gëzhoja me gaz kalibri 9 mm dhe shtatë (7) gëzhoja zjarri 

kalibri 9mm. 

Obligohet i pandehuri në emër të shpenzimeve të paushallit gjyqësor të paguaj shumën 

prej 30 (tridhjetë) euro si dhe për Fondin e Kompensimit të Viktimave të Dhunës shumën prej 

20 (njëzet) euro, brenda afatit prej 30 (tridhjetë) ditëve nga dita e plotfuqishmërisë së këtij 

aktgjykimi. 

A r s y e t i m i 

  

Prokuroria Themelore në Ferizaj me aktakuzën PP/II nr.1159/23 të datës 17.11.2023 e ka 

ngarkuar të pandehurin F.S., për shkak të veprave penale mbajtja në pronësi, kontroll ose 

posedim të paautorizuar të armëve nga neni 366 paragrafi 1 lidhur me nenin 77 të KPRK-së dhe 

veprën penale shkaktim i rrezikut të përgjithshëm nga neni 356 par.7 lidhur me par.6 të KPRK-

së.  

  

Gjykata duke vepruar sipas kësaj çështje penale në bazë të nenit 236 dhe nenit 240 të KPP-ës, 

brenda afatit të përcaktuar me ligj ka mbajtur shqyrtimin fillestar më datë 15.12.2023  në të cilin 

shqyrtim ishin të pranishëm prokurori i shtetit Albert Zejnullahu, dhe i pandehuri me mbrojtësin 

e tij i caktuar sipas detyrës zyrtare Av.Jakup Ramadani.   

  

Pasi që gjykata e ka udhëzuar të pandehurin në kuptim të nenit 241 par.1 të KPPK-se dhe pasi 

që i pandehuri ka deklaruar se i ka kuptuar në tërësi udhëzimet e dhëna nga gjykata,  në pajtim 

me nenin 241 par.3 të KPPK-së shqyrtimi fillestar ka vazhduar me leximin e aktakuzës nga ana 

e prokurorit të shtetit dhe pasi që gjykata është bindur se i pandehuri e ka kuptuar në tërësi 

aktakuzën, duke vepruar sipas nenit 241 par. 4 të KPPK-së i ka ofruar mundësinë që të 

deklarohet lidhur me fajësinë apo pafajësinë për veprën penale për të cilën është akuzuar.  

 

I pandehuri ka deklaruar se e pranon fajësinë për piken I për veprën penale në vazhdim mbajtja 

në pronësi, kontroll ose posedim të paautorizuar të armëve nga neni 366 paragrafi 1 lidhur me 

nenin 77 të KPRK-së, ndërsa nuk e ka pranuar fajësinë për pikën II dhe III për veprën penale 

shkaktimi i rrezikut të përgjithshëm nga neni 356 par.7 lidhur me par.6 të KPRK-së. 

 

Mbrojtësi i të pandehurit i caktuar sipas detyrës zyrtare me parashtresën e datës 18.12.2023, e 

kanë njoftuar gjykatën se heqin dorë nga ushtrimi i kundërshtimit të provave dhe hudhjes së 

aktakuzës duke kërkuar që sa më parë të caktohet shqyrtimi gjyqësor.    

Gjykata duke vepruar sipas kësaj çështje penale ka caktuar dhe mbajtur shqyrtimin gjyqësor me 

datë 26.12.2023, në këtë seancë pas leximit të aktakuzës nga ana e prokurorit të shtetit, i 

pandehuri ka deklaruar se e ka kuptuar në tërësi aktakuzën dhe veprat penale për të cilat akuzohet 

dhe se e pranon fajësinë për  piken II dhe III kryerjen e veprës penale shkaktimi i rrezikut të 

përgjithshëm nga neni 356 par.7 lidhur me par.6 të KPRK-së, e cila i vihet në barrë andaj gjykata 

pas dëgjimit të palëve dhe në pajtim me nenin 322 paragrafi 1 të KPP-së, ka marrë aktvendim 

me të cilin ka aprovuar pranimin e fajësinë nga ana e të pandehurit për pikën II dhe III.  

 

Prokurori i shtetit në fjalën e tij përfundimtare deklaroi: në kuptim të nenit 351 të KPRK-së 

paraqes fjalën përfundimtare, kundër të pandehurit F.S. i akuzuar për veprat penale veprave 

penale mbajtja në pronësi, kontroll ose posedim të paautorizuar të armëve nga neni 366 paragrafi 

1 të KPRK-së dhe veprën penale shkaktimi i rrezikut të përgjithshëm nga neni 356 par 7 lidhur 

me par 6 të KPRK-së. Pas pranimit të fajësisë nga i pandehuri dhe prezantimit të provave 

materiale të cilat janë pjesë e shkresave të lëndës mbesim në tërësi pranë aktakuzës dhe 

propozojmë Gjykatës që të pandehurin ta shpall fajtorë dhe të njëjtit të i shqiptojë një dënim me 

burg efektiv, pasi që me këtë dënim konsiderojmë se do të arrihet qëllimi i dënimit i paraparë me 

nenin 38 të KPRK-së. Në kuptim të nenit 69 dhe 70 të KPRK-së, Gjykata si rrethanë lehtësuese 

ta merr pranimin e fajësisë nga i pandehuri, ndërsa si rrethana rënduese të merr parasysh numri 

i madh i armëve të cilat ika mbajtur në posedim dhe pa leje nga organi kompetent shkallën e lartë 

të rrezikut që ka paraqitur me përdorimin e armëve, po ashtu i propozojmë Gjykatës që në pajtim 

të nenit 366 par. 3 të KPRK-së, si dhe nenit 276 par. 2 nën pra. 2.6 të KPPK-së, të pandehurit të 

i konfiskohet arma, pistoleta me gaz, të gjitha armët e propozuara në aktakuzë. 

Mbrojtësi i të akuzuarit av. Jakup Ramadani a deklaron: pasi që i pandehuri ka bërë 

pranimin e fajësisë sa i përket të gjitha pikave që ekzistojnë në aktakuzën e ngritur nga ana e 

prokurorisë. Këtë pranim e ka bërë me vetë dëshirë pa kurrfarë presioni nga askush e më së paku 

nga kjo Gjykatë dhe nga mbrojtësi i tij sipas detyrës zyrtare.  

 

Në momentin e shqiptimit të dënimit nga kjo gjykatë, kjo gjykatë gjithsesi duhet të merr rrethana 

lehtësuese se i akuzuari është njeri familjar, më parë nuk ka qenë i gjykuar, nuk ka asnjë të kaluar 

kriminale dhe nuk është duke u zhvilluar përveç kësaj asnjë procedurë tjetër penale, si dhe 

sinqeriteti i tij para organeve të hetuesisë, para organeve të prokurorisë dhe gjyqësore. Të 

pandehurit i vjen keq që i ka ndërmarrë këto veprime që përshkruhen në këtë aktakuzë, është 

thellë i penduar, premton se në të ardhmen nuk do të përsërisë asnjë vepër penale të tillë dhe se 

asnjëherë nuk do t ndeshet me ligjin. Andaj propozoj Gjykatës që të shqiptohet ndonjë dënime i 

butë ku edhe me këtë dënim do të arrihet qëllimi i caktuar ndaj të akuzuarit, andaj i ka propozuar 

Gjykatës që të ia shqiptojë një dënim të kushtëzuar me kusht.  

 

 I akuzuari në fjalën përfundimtare deklaron: e mbështes në tërësi fjalën përfundimtare të 

mbrojtësit tim, nuk kam ndonjë vepër tjetër penale, jam i penduar thellë, më vjen keq për këtë, 

premtoj Gjykatës që në të ardhmen nuk do të përsërisë vepra të tilla apo të ngjashme penale, 

propozoj Gjykatës që ndaj meje të më shqiptojë një dënim të kushtëzuar. 

2.Vlerësimi i pranimit të fajësisë  

 

Gjykata pas mbajtjes së shqyrtimit gjyqësor në të cilin kanë qenë prezentë palët e lartcekura dhe 

pas dëgjimit të palëve ka marrë aktvendim me të cilin ka aprovuar pranimin e fajësisë nga ana e 

të pandehurit për veprën penale për të cilën akuzohet ngase ka konstatuar se janë plotësuar gjitha 

kushtet ligjore të cilat kërkohen me nenin 242 paragrafi 2  lidhur me nenin 322  par.1 dhe 2 të 

KPPK-së dhe se pranimi i fajësisë nga ana e të pandehurit nuk është kundërshtuar nga ana e 

palëve të cilat ishin prezentë.   

  

Në këtë aspekt gjykata ka konstatuar se i pandehuri e ka kuptuar drejtë natyrën dhe pasojat e 

pranimit të fajësisë, se  pranimi i fajësisë është bërë vullnetarisht nga ana e të pandehurit dhe i 

njëjti nuk ka qenë i  detyruar ose i shtrënguar në asnjë mënyrë që të pranojë fajësinë. Pranimi i 

fajësisë mbështetet në faktet e çështjes të cilat i përmban aktakuza siç janë: Deklaratat e të 

pandehurit F.S. dhënë në Prokurori me datën 04.10.2023, Vërtetimi për konfiskimin e 

përkohshme të sendeve me nr. 2023-AU-264 të datës 10.08.2023, Foto Albumi i bërë nga Njësia 

e Forenzikës për armët dhe municionet që janë gjetur  dhe sekuestruar tek i pandehuri datë 

10.08.2023, Raporti i këqyrjes së vendit të ngjarjes 2023-AU-264, datë 10.08.2023, Zinxhiri i 

ruajtjes me nr.2023-AU-264 të datës 10.08.2023, Vërtetimi për bastisjen e shtëpisë të datës me 

nr. 2023-AU-264, datë 10.08.2023, Procesverbali për kontrollin dhe sekuestrimin e përkohëshëm 

2023-AU-264, datë 10.08.2023 po ashtu me rastin e pranimit të fajësisë nga ana e të pandehurit 

gjykata gjeti se aktakuza lëndore nuk përmban asnjë shkelje të qartë ligjore ose gabime faktike.  

 

3.Gjendja faktike e vërtetuar  

Duke u bazuar në të lartcekurat, gjykata vërtetoi këtë gjendje faktike: se i pandehuri F.S. ka kryer 

veprat penale në vazhdim mbajtja në pronësi, kontroll ose posedim të paautorizuar të armëve nga 

neni 366 paragrafi 1 lidhur me nenin 77 të KPRK-së dhe veprën penale shkaktim i rrezikut të 

përgjithshëm nga neni 356 par.7 lidhur me par.6 të KPRK-së, në kohën, vendin dhe mënyrën e 

përshkruar si në dispozitivat e këtij aktgjykimi.  

 

4. Rrethanat që janë marrë për bazë me rastin e shqiptimit të dënimit  

Gjykata me rastin e matjes së dënimit ka vlerësuar që të pandehurit ti shqiptohet dënim  unik me 

gjobë  në shumën prej 1,000 € (një mijë euro), të cilin dënim  me gjobë i pandehuri nga rrethanat 

e arsyeshme i mundëson ta paguan në 5 (pesë)  këste për një periudhë prej 5 (pesë) muajve, ngase 

duke i marrë parasysh të gjitha rrethanat dhe provat të cilat gjinden në shkresat e lëndës, ky 

dënim do të jetë i drejtë, në harmoni me peshën e veprave penale dhe përgjegjësinë penale të 

kryesit dhe si i tillë me këtë dënim mund të arrihen qëllimet e dënimit në kuptim të nenit 38 të 

KPRK-ës.  

 

Gjithashtu gjykata me rastin e matjes së dënimit ka marrë për bazë edhe rrethanat që ndikojnë 

në llojin dhe lartësinë e dënimit duke u bazuar në nenet 69 dhe 70 të KPRK-së, ashtu që rrethanë 

lehtësuese për të pandehurin ka marrë: pranimin e fajësisë në shqyrtim gjyqësor, faktin se i njëjti 

është penduar për veprat penale që e ka kryer dhe ka kërkuar falje publike, është i gjendjes së 

dobët ekonomike  punëtor në ndërtimtari si dhe premtimin e tij që në të ardhmen nuk do të kryej 

vepra të tilla dhe as vepra të tjera penale, ndërsa në rastin konkret si rrethanë rënduese vlerësoi 

shkallën e përgjegjësisë penale të pandehurit, si dhe gjykata mori parasysh edhe peshën e veprës 

penale për të cilën është akuzuar. 

 

Andaj, duke u bazuar në të lartcekurat gjykata konsideron se me dënimin e shqiptuar ndaj të 

pandehurit mund të arrihen qëllimet e dënimit të parapara në nenin 38 të KPRK-së e që 

konsistojnë në parandalimin e kryesit nga kryerja e veprave penale në të ardhmen dhe të bëjë 

rehabilitimin e tij, të parandalojë personat e tjerë nga kryerja e veprave penale, të bëjë 

kompensimin e viktimave ose të komunitetit për humbjet ose dëmet e shkaktuara nga vepra 

penale dhe të shprehë gjykimin shoqëror për veprën penale, ngritjen e moralit dhe forcimin e 

detyrimit për respektimin e ligjit.   

 

5. Vendimi lidhur konfiskimin  

Në bazë të nenit  366 par. 3 të KPK-së, dhe nenit 276 paragrafi 2 nën par. 2.6 të KPP-së, ndaj të 

pandehurit të konfiskohen një (1) pushkë automatike e tipit AK-M70 me nr.serik ..., një (1) 

pistoletë me gaz e tipit Zoraki 917-T me nr.serik ..., një (1) pistoletë me gaz Zoraki 917-T, Nr. 

me numër serik ..., një (1) pistoletë me gaz e tipit “Jackal dual compact”, me numër serik ..., 

dyqindenjë  (201) fishek me gas kalibri 9 mm, pesëmbëdhjetë (15) gëzhoja kalibri 7.62x39mm,  

pesëmbëdhjetë (15) gëzhoja me gaz kalibri 9 mm dhe shtatë (7) gëzhoja zjarri kalibri 9mm.    

 

6.Vendimi mbi shpenzimet e procedurës penale  

 

Neni 452 paragrafi 1 i KPP-së  me rastin e shpalljes fajtor për veprat penale e ka obliguar të 

pandehurin që në emër të shpenzimeve të paushallit gjyqësor të paguaj shumën prej 30 (tridhjetë) 

euro si dhe për Fondin e Kompensimit të Viktimave të Dhunës shumën prej 20 (njëzet) euro, 

brenda afatit prej 30 (tridhjetë) ditëve nga dita e plotfuqishmërisë së këtij aktgjykimi 

 

Andaj duke u bazuar në të lartcekura gjykata vendosi si në dispozitiv të këtij aktgjykimi.  

 

GJYKATA THEMELORE  NË FERIZAJ   

DEPARTAMENTI I PËRGJITHSHËM    

2023:262628 me dt. 29.12.2023  

  

 Zyrtarja ligjore,                                                                                             Gjyqtari,                             

 Arbelinda Tahiri                                                                                           Driton Ahmeti   

 

 

KËSHILLA JURIDIKE: Kundër këtij aktgjykimi është e lejuar ankesa, Gjykatës së Apelit në 

Prishtinë në afat prej 30 ditësh  nga dita e pranimit të kopjes me shkrim të këtij aktgjykimi.  

Ankesa duhet të dorëzohet në Gjykatën Themelore në Ferizaj. 


